
A pervivencia da vía romana 
XIX na I. M. e a vertebración 
da Terra de Cervantes

Resumo1: A vía romana XIX seguiu a ser usada na Idade Media, apare-
cendo mencionada en documentos dese período. Este camiño xogará 
un papel fundamental na vertebración da antiga «Terra de Cervantes» 
medieval, permitindo a súa comunicación co Bierzo e co interior de 
Lugo. Ademais, esta vía de comunicación condicionará a implantación 
case exclusiva nas súas beiras dos intereses de grandes centros de poder 
eclesiásticos —os mosteiros de Samos e Penamaior e os bispos de Lugo 
e León— e a conversion do mosteiro berciano de Carracedo no principal 
propietario eclesiástico da zona.

Abstract: The 19TH Roman road continued to be used in the Middle Ages, 
having been mentioned in documents of that period. This path will play 
a key role in the structure of the ancient medieval «Land of Cervantes», 
allowing its communication with El Bierzo and the interior of Lugo. In 
addition, this means of communication will condition the almost exclusive 
implantation in its borders of the interests of great ecclesiastical centers 
of power – the monasteries of Samos and Penamaior and the bishops of 
Lugo and León –, and the conversion of the Berciano monastery of Carra-
cedo into the main ecclesiastical owner of the area.

1  Teño que agradecer a varios dos meus compañeiros do IES Becerreá a súa axuda neste traballo. 
Sen a insistencia de Fernanda Follana Neira e Ramón Gutiérrez López nunca tería iniciado esta 
investigación. Yolanda Pérez Zapiain axudoume coa tradución do resumo ao inglés e Antón Bao 
Abelleira puliu no posible o meu estilo reiterativo e o meu galego algo prenormativo. 

Nun traballo previo fixemos un repaso das dúas hipóteses sobre a 
entrada da vía romana XIX en Galicia: a entrada por Pedrafita e As Nogais, 
ou por Cervantes e Becerreá, salientando como só a segunda tiña uns 
fundamentos históricos sólidos e evidencias arqueolóxicas claras2.

Neste artigo amosaremos que, ademais, esta vía seguirá a ser usada 
e mencionada durante toda a Idade Media para comunicar Galicia e O 
Bierzo, servindo tamén para vertebrar o territorio e condicionando a 
implantación dos grandes dominios eclesiásticos da bisbarra.

A vía XIX seguiu a ser usada na Idade Media3. Xogará un papel funda-
mental na vertebración da antiga «Terra de Cervantes» medieval, permi-
tindo a súa comunicación co Bierzo e co interior de Lugo. Ademais, 
condicionará a implantación case exclusiva nas súas beiras dos intereses 
de grandes centros eclesiásticos —os mosteiros de Samos e Penamaior 
e os bispos de Lugo e León— e a conversion do mosteiro berciano de 
Carracedo no principal propietario da zona.

Durante a Idade Media este camiño aparece citado na documentación, 
precisamente como «via» entre os actuais lugares de Riamonte e Xestoso, 
ambos na parroquia cervantega de Vilarello, a poucos quilómetros ao oeste 
do agger do Comeal (na mesma parroquia) e do límite entre Galicia e León4.

O «honor» ou a «terra» de Cervantes aparece desde o século XII como 
unha subdivisión do extenso territorio altomedieval de Navia5. Desde 

2  Cabarcos Fernández, I - Follana Neira, F. - Gutiérrez López, R.: «A vía romana XIX polos 
Ancares: o Comeal-Pontes de Gatín», Lucensia, nº 63 (2021), pp. 123-134.

3  Aparece como camiño medieval e «probable vía romana» en Ferreira Priegue, E.: Los caminos 
medievales de Galicia, Ourense, 1988, p. 246 e mapa adxunto correspondente a Lugo, se ben 
se aparta un tanto desde O Fabal do itinerario defendido por nós; pero a fin de contas, como a 
propia autora afirma, o camiño estaba mal documentado e a súa reconstrucción era hipotética.

4  Carracedo, 152 [1190-1214]. Foro no que o mosteiro afora a «hereditatem de Rialmonte ad irrum-
pendum atque lavorandum quae vocatur Genestoso, et est super via». O termo «via» non é raro 
entre os escribas latinos de Carracedo, pero non o usan para referirse a calquera camiño, xa que 
aparecen tamén usados os de carrale (Carracedo 18 (1138), Carracedo 34 (1154-Xaneiro-1) ou 
carrera (por exemplo Carracedo 82 (1182-Xullo), Carracedo 141 (1197-Agosto). Isto suxire que 
os amanuenses carracetenses diferenciaban entre uns camiños e outros.

5  Así, por exemplo, as villae de Tarnas e Sabadelle (nas parroquias de A Ribeira e Castro en Cervan-
tes) están no «Territorium Naviae» no século X (Celanova, 234 (928-Febreiro-19)), mentres que 
no XIII son parte da posterior terra de Cervantes (Carracedo 541 (1262-Abril-29) e Carracedo 
810 (1310-Marzo-28), respectivamente). Os límites de Navia a fins do XI na falsificación lucense 
do Concilio de Lugo (Vid. Bermúdez Beloso, M. - Ibáñez Beltrán, L. M.: Art. cit., pp. 188-189), 
e as localizacións de varios lugares deste territorio entre os séculos X e XII, permítennos asignar 
á Navia altomedieval unha extensión aproximada correspondente aos concellos de Becerreá, 
Cervantes, Navia de Suarna e As Nogais.

entón, Cervantes aparece como un topónimo supralocal no que se localizan 
igrexas e vilas6, no que gobernan tenentes nomeados polos reis7 e poste-
riormente polas liñaxes Valcárcel e Osorio, ou como o distrito no que 
exercen notarios e escribáns8. 

A documentación consultada non permite unha delimitación precisa 
deste «honor de Cervantes» baixomedieval, pero posiblemente aproxi-
maríase bastante ao arciprestado de Cervantes-Cancelada da Idade 
Moderna, que incluía a totalidade das parroquias do actual concello de 
Cervantes e varias das de Becerreá9. 

Cando examinamos a documentación medieval conservada da antiga 
terra de Cervantes, o primeiro que chama a atención é a concentración 
de propiedades e intereses das institucións eclesiásticas con presencia 
na zona arredor da vía de comunicación estudada. Tanto as catedrais de 
Lugo e León como os mosteiros de Samos e Penamaior concentran os 

6  Por exemplo, entre varios posibles Carracedo 58 (1173-Agosto) ou Carracedo 463 (1251-Abril-
22) ou, xa no século XVI, Carracedo III (1519-Abril-21), p. 44.

7  Por exemplo en Carracedo 58 (1173-Agosto) ou Carracedo 525 (1259-Abril).
8  Vid. Carracedo 920 (1394-Marzo-6) ou Carracedo 1158 (1479-Marzo-17).
9  Para as parroquias que en 1755 formaban o arciprestado lucense de Cervantes-Cancelada vid. 

García Conde, A. - López Valcárcel, A., Op. cit., p. 754

1. Mapa do Arciprestado Cervantes-
Cancelada, probable extensión da 
Terra de Cervantes, co recorrido 
posible da vía XIX entre o portelo do 
Comeal e a ponte de Pontes de Gatín

seus intereses territoriais e señoriais na Terra de Cervantes, no entorno 
inmediato ao noso camiño de forma case exclusiva. Só o maior propie-
tario eclesiástico da zona, o mosteiro berciano de Carracedo, estende o 
seu dominio por case todo Cervantes, pero sen descoidar os arredores da 
vía. O propio interese de Carracedo na bisbarra non se pode explicar sen 
a existencia deste camiño que comunica o cenobio berciano co seu gran 
patrimonio cervantego, rexido desde o priorato de Dorna. 

O patrimonio do mosteiro de Samos. A igrexa de 
San Tomé de Cancelada

O mosteiro de Samos circunscribe as súas propiedades en Cervantes 
aos arredores da súa igrexa de San Tomé de Cancelada, actual parroquial 
homónima. Esta igrexa era xa en 973 propiedade do mosteiro, que lla 
cedía a un presbítero, chamado Caxito, para administrala10. 

En 1085 un dos seus sucesores, Miguel Méndez, realiza un extenso 
inventario das propiedades que adquiriu para a igrexa que rexía e permí-
tenos vislumbrar un pouco da organización do espazo agrario nunha villa 
galega de hai case mil anos11. 

Este inventario amosa unha extraordinaria apropiación do espazo, 
unha poboación numerosa, un intenso traballo agrícola e unha forte 
división da propiedade no entorno de San Tomé na segunda metade do 
XI, xa que detalla adquisicións de polo menos 55 propietarios distintos12. 
A maioría son terras de cereal pequenas medidas pola cantidade de 
semente que necesitan13, seguidas por maceiras co seu terreo —que 
presentan uns niveis de división e minifundismo extremos14— e unha 
solitaria nogueira15. Tamén están presentes cultivos hoxe desaparecidos 

10  Samos, 217 (973-Setembro-17), Caxito doa a San Tomé as villae de Spataneto, Bellelos, Magi-
lani, Freduari e Floridi. Ares Vázquez, N., «Toponimia do concello de Cervantes», Lucensia, XVI 
(2006), p. 255, identifica Villa Freduari coa actual Vilafrial; Villa Floridi aparece en Samos 218 
(1085-Outubro-13), nas proximidades da igrexa de San Tomé. O resto tamén estarían na contorna.

11  Samos, 218 (1085-Outubro-13), pp. 400-402.
12  O número podería variar segundo a puntuación ou as homonimias, e hai que ter en conta tamén 

a presenza de grupos de «herdeiros» innominados. Polo tanto 55 sería só o número mínimo.
13  Por exemplo «una terra in Penellas IIos quartarios», ou «II lareas ad illa de Praduzello levante II 

quartarios».
14  Como «…Super illa carrale de XII pumares cum suo terreno IIIIª integra; I pumare ad illa Soldare 

pro anima de Crecino; et in valle pro anima de Alvito II pumares medios…».
15  Ibid. «…et Iª nogaria media in illa terra de sancto Thome…».

en Cervantes, pero frecuentes ata non hai moito, como varias viñas e un 
liñar. Os bens localízanse en varios lugares, a miúdo microtopónimos 
dificilmente identificables como Penellas, Vinea Pepi, Villa Floridi… 
situados na actual parroquia de San Tomé (Sancto Thome, Dumia…) ou 
nas limítrofes do Mosteiro (Bellones ou Lama, os actuais Bolois16 e Lama 
de Rei) ou San Pedro de Cervantes (Sanctum Petrum, Villanova…).

Resulta imposible coñecer a data de fundación da igrexa de San Tomé. 
A súa adquisición por Samos tampouco pode ser datada, pero tivo que 
suceder entre o 96217 e o 973.

Seguiu a ser do mosteiro de Samos durante o século XII, xa que en 
1175 aparece entre as posesións de Samos confirmadas polo papa 
Alexandre III18. 

Pero a igrexa de San Tomé de Cancelada e todo o patrimonio asociado 
a ela foi entregada en 1333 polo mosteiro de Samos ao bispo e ao Cabido 
de Lugo19. Na Idade Moderna Samos non tiña xa ningunha propiedade no 
arciprestado de Cervantes-Cancelada20. 

A concesión polo rei Fernando II á Igrexa de Lugo do mosteiro de 
Cancelada e do señorío sobre o couto de Cancelada de Arriba, no que 
se atopaba a parroquia de San Tomé, debeu favorecer o traspaso desta 
propiedade ao novo señor local. No XVIII o patronato sobre San Tomé de 
Cancelada seguía a ser do bispo de Lugo21. 

16  Ares Vázquez, N., art. cit., p. 262.
17  Esta igrexa non aparece entre os conxuntos de bens samonenses recollidos en Samos 34, 35, 39, 

41, 52 e S-2 datados entre 853 e 962.
18  Samos, 53 (1175-Novembro-4): «…in terra de Cancellada ecclesia Sancti Thome cum hereditatibus 

suis…». Posiblemente San Tomé fora unha das igrexas innominadas do arcedianato de Triacastela 
nas que o Papa Inocencio III obriga ao abade de Samos a aceptar a supervisión do bispo de León, 
vid. VVAA, Colección Documental del Archivo de la catedral de León, vol. I-XI, León, 1987-1995 
(citado como León). doc. 1738 (1198-Maio-29. Roma). Isto ocorreu tras a devolución papal do 
arcedianato de Triacastela a León tras un tempo de posesión pola sé de Lugo (vid. tamén León, 
1737 (1198-Abril-17); León 1738 [1198-1199]), unha das fases do longuísimo pleito entre os 
bispados de León e Lugo polo dito arcedianato, na que Samos debeu tomar partido por Lugo.

19  AHN, Clero, Samos, carp. 1254, nº 1 (1333-Abril-17).
20  Así, no detallado inventario de posesións de Samos en 1745 que recolle M. ARIAS CUENLLAS, Op. 

cit., pp. 278 e ss., non aparecen bens en Cervantes-Cancelada, aínda que si o fan uns poucos en 
parroquias do arciprestado veciño de Ferreiros de Balboa, integrados no «Partido de Triacastela» 
dentro da administración samonense (Ibid., p. 281)

21  García Conde, A. - López Valcárcel, A.: Op. cit., p. 754.

O patrimonio da Igrexa-catedral de Lugo. O mosteiro de San Salvador 
de Cancelada e os coutos de Cancelada de Arriba e Vilapún

A Igrexa de Lugo concentraba os seus intereses en torno a dous centros 
señoriais á beira da vía de comunicación aquí estudada: San Salvador de 
Cancelada e Santa Comba de Vilapún.

O mosteiro altomedieval de San Salvador de Cancelada localizábase na 
actual parroquial de San Xoán de Mosteiro, Cervantes22, aínda que nalgúns 
autores parece haber certa confusión coa igrexa de San Tomé23, que como 
xa vimos pertencía a Samos e na que non se aprecia na documentación 
indicio ningún de vida monástica. 

Pouco podemos saber sobre a fundación do mosteiro. Hai que desbotar 
naturalmente a mención falsa e anacrónica de Cancelada nas versións da 
tamén falsa Divisio Wambae procedentes do scriptorium do bispo Pelayo 
de Oviedo do século XII24.

Aínda que o primeiro documento conservado do mosteiro de Cancelada 
é de 100225, a súa existencia no século X é segura; nun pleito de 101926 
recollese a doazón duns servos ao mosteiro por parte dun rei Vermudo 
que será Vermudo II, e antes a dun Sandino Baroncelliz en tempos dun rei 
Ramiro, que podemos identificar co sobriño do bispo Sisnando de León, 
que en 983 doa a Samos unha villa en Triacastela27, e co rei Ramiro III 
(966-985).

Conservamos só tres documentos do mosteiro de San Salvador antes 
da súa entrega á Igrexa de Lugo, todos do século XI (anos 1002, 1019 e 
1066). No que respecta ás propiedades do mosteiro son imposibles de 
coñecer na súa totalidade, xa que sen dúbida só chegou ata nós unha 
parte da súa documentación. No 1002 recibe a Uilla Agelaz e a metade 

22  Arias Cuenllas, M.: Op. cit., p. 81 e nota 51. Ares Vázquez, N., Art. cit., p. 262.
23  Rodríguez, J.: «El Monasterio de San Salvador de Cancelada», Archivos Leoneses, 1 (1947), pp. 

99-100. Freire Camaniel, J.: Op. cit., p. 665.
24  Vid. Vázquez de Parga, L.: Op. cit., sinala na p. 92 que «el documento (de la Divisio), tal y como 

hoy lo conocemos, fue forjado en un período comprendido entre el Concilio de Husillos (1088) 
y los años 1107-8». A mención a Cancelada como pertencente a León só aparece nas versións 
saídas da man do bispo Pelayo (Ibid., pp. 101-107), a quen o gran medievalista C. Sánchez Albor-
noz chamaba sempre cariñosamente «ingracioso falsario».

25  Castro-Rodríguez, 42 (1002-II-13)
26  Castro-Rodríguez, (1019-Xaneiro-8)
27  Samos, 156 (983). Coinciden nome, patronímico, cronoloxía e zona de propiedades, o que garante 

a identificación.

dunha herdade en Uilla Sancti28. No 1019 pleitea co mordomo real no val 
de Cancelada pola posesións duns servos. E en 1066 recibe unha terceira 
parte dunha «uilla in Dumia in logo ubi dicent Clausellas»29.

A diferenza da maioría dos mosteiros altomedievais galegos, o de 
Cancelada no século XI non era un mosteiro dúplice, senón exclusiva-
mente masculino30, o que podería deberse á influencia de Samos, presente 
na veciña parroquia de San Tomé e que desde a restauración de 922 por 
Virila aparece como cenobio só masculino31.

En 1002 había polo menos sete relixiosos32, número que podería ben 
ser o total polo xeito en que se expresa —todos na primeira columna 
rematada co epígrafe «In collegium monesteri Sancti Saluadoris»— e que 
non era tan pequeno tratándose dun mosteiro da Alta Idade Media33.

Non consta ningún abade de Cancelada. Coñecemos o nome de dous 
prepósitos, o segundo cargo en xerarquía dentro dos mosteiros altome-
dievais galegos. Sendino en 1002 e Rodrigo en 1019. Era un cargo de forte 
raigame visigótica e aparecía recollido nas regras monásticas hispano-
visigodas —Regula Fructuosi, Regula Commnunis e Regula Isidori—. Os 
prepósitos normalmente eran os encargados da administración dos 
bens materiais e das relacións da comunidade monástica co exterior, en 
especial a súa defensa xudicial34 papel no que precisamente atopamos ao 
prepósito Rodrigo de Cancelada en 1019.

28  Uilla Sancti é o lugar e parroquia de Vilasante, Cervantes. A Uilla Agelaz é hoxe imposible de 
localizar, pero estaba nas cercanías do mosteiro, xa que estaba «…per terminis de Uilla Sauti et 
usque in terminis de uillare Deiti et per terminis de uilla Puni usque in terminis de Dauncos…».

29  Castro-Rodríguez 72 (1066-Marzo-26). Dumia é un lugar da parroquia cervantega de San Tomé 
de Cancelada.

30  Castro-Rodríguez, 42 (1002-Febreiro-13), recolle só sete fratres ou presbiteres «In collegium 
monesterii Sancti Saluadoris»; Castro-Rodríguez 72 (1066-Marzo-26) e unha doazón «…pro ali-
mento fratrum uel serborum Dei qui in cenouio sancto uestro regulari norma deserbiunt…».

31  Arias Cuenllas, M., Op cit., pp. 38-49 para a fase dúplice de Samos e p. 64 e ss para a súa restau-
ración.

32  Castro-Rodríguez 42 (1002-Febreiro-13), p. 269. O prepósito Sendino, os presbíteros Elías e 
Froila, e os frades Eldrico, Atán, Gauderico e Mirón. É probable que lles debamos engadir o pres-
bítero Xoán, autor da doazón.

33  Para restaurar en 922 o gran mosteiro de Samos o abade Virila enviou só a 17 monxes, Samos 35 
([944]-Outubro-4).

34  Este era o papel máis salientable do praepositus na Regra de San Isidoro e se confirma para 
Celanova nos séculos X e XI, como salienta J. M. Andrade Cernadas. Para o papel dos prepósitos 
nos mosteiros galegos antes de fins do XI seguimos a Andrade Cernadas, J. M.: El monacato 
benedictino y la sociedad de la Galicia medieval (siglos X al XIII), Sada 1997, pp. 37-38.

A edificación actual da igrexa 
de Mosteiro é froito dunha 
reforma do século XIX sobre outra 
do XVI, como indican as dúas 
inscricións que se conservan no 
edificio35; nela non quedan restos 
medievais, pero os veciños refiren 
a aparición de «tumbas antigas 
cubertas por lousas» durante a 
ampliación e asfaltado da pista 
que rodea a igrexa e durante a 
restauración de 2006 apareceu 
un fragmento de celosía de barro 
cocido de aspecto altomedieval36.

En 1167 o mosteiro de San 
Salvador de Cancelada foi doado 
ao bispo e á igrexa de Lugo 
polo rei Fernando II37. Como 
xa indicamos, o mosteiro viuse 
involucrado axiña como unha das 

posesións disputadas no longo preito entre as Igrexas de Lugo e León. 
Polo tanto a sé lucense viuse na obriga de pedir ao propio Fernando II a 
confirmación desa doazón, que obtén en 117838, e dez anos despois a do 
seu fillo e sucesor Afonso IX39.

Parece que a intención de Fernando II era convertir San Salvador nun 
mosteiro cisterciense baixo a tutela do bispo de Lugo, segundo consta 
nunha bula de Alexandre III40, na que se lle dá ao bispo Xoán de Lugo 
licenza para edificar en Cancelada unha igrexa para os cistercienses, 

35  Inventario Artístico de Lugo, IV, p. 282.
36  Comunicación oral de Ramón Gutiérrez López, párroco de San Xoán do Mosteiro.
37  O documento foi publicado moitas veces desde a España Sagrada no XVIII. Aquí usamos a versión 

do Tombo Vello de Lugo publicado en 2011 López Sangil, J. L. - Vidán Torreira, M.: «El Tumbo 
Viejo de Lugo (Transcripción completa)», en Estudios Mindonienses, nº 27 (2011), pp. 11-373. 
Citado como Tombo Vello, 37 (1167-VII-11).

38  Tombo Vello, 43 (1178-Outubro-7): «…In Terra de Nauia Monasterium Sancti Saluatoris de Can-
cellata (…) et cum cauto quod fecimus…».

39  Tombo Vello, 51 (1188-Outubro-18).
40  Tombo Vello, 94 ([1181]-Xuño-30).

Celosía atopada na igrexa de San Xoán de Mosteiro

segundo o desexo do rei Fernando II41. Pero parece que a intención do Rei 
nunca se chegou a concretar, quen sabe se pola morte do bispo Xoán ao 
mes seguinte da licencia papal, ou debido a que este bispo —antigo abade 
bieito de Samos— non compartira as simpatías reais pola orde do Císter42.

Ignoramos ata cando se mantivo a vida monástica en San Salvador. No 
século XIII segue a ser denominado mosteiro, non sabemos se por simple 
tradición ou por manterse aínda a presenza de monxes43. Pero no século 
XIV Mosteiro era só un topónimo, o nome dun lugar que a Igrexa de Lugo 
aforaba e desde o que se rexían as súas propiedades no val de Cancelada44.

En 1472 Mosteiro era xa, coma hoxe, unha igrexa parroquial, pero 
seguía baixo a advocación do Salvador45. O cambio de titular produciríase 
entre esta data e 1755, cando xa aparece como San Xoán de Mosteiro46.

A información oral recollida no XIX no Diccionario Madoz sobre a pertenza 
de San Xoán do Mosteiro aos Templarios parece só unha simple lenda47.

En 1167 Fernando II doa o mosteiro a Lugo xunto con catro elementos 
que compoñen o seu patrimonio: as súas igrexas («cum ad se pertenen-
tibus ecclesiis»), os seus servos ou dependentes («familiis»), as súas terras 
(«possessionibus, hereditatibus et terminis suis») e a xurisdicción sobre un 
territorio acoutado («Nostra Uoce Regali similiter (…) et Cautum facimus 
per hos nominatos terminos»). 

Os homes dependentes serían os descendentes daqueles repartidos en 
1019 entre o prepósito Rodrigo de San Salvador e o mordomo real Trasoi 
no Val de Cancelada48. Ademais, a entrega da «uoce regali» e a creación dun 

41  Ibid.,: «…accepimus quod Karissimus in Christo —Filius Noster Illustris Rex Fernandus— Locum qui 
Cancellata dicitur Tibi liberaliter contulit, in quo quidem Ecclesiam fabricare et Eam cum suis per-
tinentiis Fratribus Ordinis Cisterniensibus —saluo iure Diocesani Episcopi—  conferre disponis…»

42  Sobre o bispo Xoán de Lugo vid. García Conde, A. - López Valcárcel, A.: Op. cit., pp. 187-202.
43  En 1207 (León 1798 (1207-Setembro-25)), e de novo en 1246 (Cañizares III, 404 (1246-Novem-

bro-12), p. 213).
44  Portela XIV, 820 (1380-VII-3): ao renovar o foro de todo o Val de Cancelada, co seu señorío, se 

impón a condición de facer unha casa boa e con sobrado en «Moesteyro».
45  Carracedo, 1141 (1472-Xaneiro-22): afórase a Men Rosón «…el casar de Sant Martino de las Cana-

das, en Val de Cancelada, so signo de Sant Salvador de Monesterio…». Trátase naturalmente do 
lugar de San Martiño das Cañadas, na parroquia de San Xoán do Mosteiro, Cervantes.

46  García Conde, A. - López Valcárcel, A. Op. cit., p. 754.
47  Diccionario Madoz, tomo V, p. 435.
48  Gaudioso, Teodomiro, os fillos de Senior (Estevo, María e Aquilo), os fillos de Seles (Ordonio e 

Munio), os fillos de Espasendo (Gota, Adosinda e Comba), os fillos de Axila, Dulcino, e os fillos de 
Lezera (Ramudo, Xusto e Idrario).

couto implicaría que os seus antigos habitantes deixaran de ser vasalos 
do Rei para selo do mosteiro e do bispo de Lugo, a quen pasarían a pagar 
os impostos, servizos e dereitos que antes correspondían á monarquía49.

Como xa indicamos, o carácter parcial da documentación conservada 
impide coñecer o patrimonio territorial do mosteiro na súa época 
independente, no momento da súa entrega á sé de Lugo ou no período 
posterior. Só poderiamos especular coa posibilidade de que algúns dos 
bens entregados en foro pola Igrexa de Lugo en Cervantes nos séculos 
XIII a XV50, dos que non nos consta a súa data nin forma de adquisición, 
poderían proceder do antigo patrimonio monástico.

En 1167 Fernando II doa o mosteiro a Lugo coas súas igrexas («cum ad 
se pertenentibus ecclesiis»), das que só sabemos que eran varias. Pero a 
documentación posterior do preito entre Lugo e León permítenos formular 
unha hipótese probable de cales eran. Entre fins do XII e mediados do 
XIII sabemos que Lugo, aínda que permita exercer a León a xurisdicción 
eclesiástica e a recollida de décimos no resto do arcedianato de Triacastela 
cando lle correspondía, negábase a facelo na igrexa do mosteiro de 
Cancelada e nas de Santiago de Vilasante, Santa Comba de Vilapún, 
Santalla de Ambasvías51 e San Xiao de Lamas, todas en Cervantes52. Podía 
facelo porque lle pertencían, eran propiedade da Igrexa Lucense, como o 
propio mosteiro de San Salvador e —agás no caso posiblemente de Santa 
Comba de Vilapún, que quizais lle foi entregada canda o couto homónimo, 
como despois veremos—, a única adquisición lucense de igrexas neste 
arciprestado corresponde á doazón real de Cancelada. 

49  Isto é o que ocorría nestas situacións, vid. Pallares Méndez, Mª C.: Art. cit, pp. 201-225, pero, 
ademais, o documento sinala expresamente que a «familia nostra» (de Fernando II) tiña que 
servir endiante á Igrexa de Lugo como o fixera ao Rei

50  Por exemplo Portela XIV, 604 (1354-V-18. Lugo), pp. 680-681. Nel Vasco Díaz, xuíz e «presta-
meyro do prestamo de Cancelada» pola Igrexa de Lugo, afora a Xohán Airas, crego de La Faba e 
dúas voces «hun casar de herdade que a dita iglesia de Lugo ha en Santa Marina de Riamonte, que 
he en Cervantes, sub signo de Sayoane de Vilaspasande, o qual casal anda con o dito prestamo de 
Cançelada». Como vemos, volve a ser un lugar á beira da vía de comunicación aquí estudada.

51  A fins do XII, como xa vimos, era Sancta Eulalia de Quindos, como a parroquia limítrofe de San 
Xusto de Quindous. En 1207 e 1246 cítase só como Sancta Eulalia, pero en 1285 o arcediago —
definitivamente xa lucense— de Triacastela confírea ao crego Rodrigo co nome actual «sancte 
Eolalie de Ambis Viis» (Cañizares III, 454 (1285-Setembro-19)).

52  León, 1701 [1192-1194 ou 1196], León 1798 (1207-Setembro-25) e Cañizares III, 404, 
(1246-Novembro-12), p. 213, onde o procurador de León Fernando Abril volve a queixarse de 
que «…dicti episcopus et ecclesiam Lucensis ecclesiam Legionensem detinet spoliata de ecclesiis de 
uilla Sant (sic), de uilla Ponti (sic) et de Lamas et de Sancta Eulalia et monasterio de Cancellata ad 
Archiadiaconatum de Triacastella spectantibus



 A pervivencia da vía romana XIX na I. M. e a vertebración da Terra de Cervantes 181

O outro elemento do señorío entregado polo Rei, a xurisdicción, é máis 
doada de coñecer, por estar delimitada con precisión en 1167 e por ter 
pervivido durante o Antigo Réxime.

O mosteiro é entregado en 1167 con «…Nostra Uoce Regali similiter 
Uobis ex integro concessa (…) et cautum facimus per hos nominatos 
terminos: ex parte —uidelicet— de Gatini per fundum de Pina Ausendi; 
ex parte de Sancto Andrea per Corros et Montem Rotuundum; ex parte de 
Espasandi per Riuulum de Nauuale; ex alia parte sicut diuidit cum Sancto 
Romano…»53. Na confirmación de 1178 Fernando II volve a establecer 
máis ou menos os mesmos termos54.

É dicir, o novo couto do mosteiro55 limitaba ao Oeste coas Pontes de 
Gatín (parroquia de Liber, Becerreá), ao Sur con Santo André das Nogais, 
As Nogais56; ao Leste con Rionaval (lugar da parroquia de Vilapún, pero 
moi próximo á de Vilaspasantes) e ao Norte con San Román de Cervantes. 
Polo tanto correspondería aproximadamente ás actuais —e baixome-
dievais— parroquias de San Tomé de Cancelada, San Xoán do Mosteiro 
e Santiago de Vilasante, xusto ás que no século XVIII formaban a xuris-
dicción de Cancelada de Arriba, na que exercía o señorío o Arcediago de 
Triacastela da Igrexa de Lugo57.

Non sabemos desde cando tiña o Arcedianato este señorío —é posible 
que se establecese en 1279, cando o bispo de Lugo renuncia a todo o 
que ten no arcedianato de Triacastela en favor dos cóengos58— pero xa 
o exercía no século XIV, aínda que se vira obrigado a entregarllo en foro 
ou en encomenda ás diferentes liñaxes nobres presentes na bisbarra, 
como era usual na Igrexa de Lugo nos séculos XIV e XV e aínda en toda 

53  Tombo Vello, 37 (1167-Xullo-11).
54  Tombo Vello, 43 (1178-Outubro-7), no que o copista esquece o límite Norte, por San Román de 

Cervantes, e concreta o nome completo de Pontes de Gatín.
55  Para os coutos vid. Pallares Méndez, Mª C.: Art. cit., pp. 201-225.
56  O monte Curros ou Corros aparece como Serra de Corros no Diccionario Madoz separando San 

Tomé de Agüeira e de Santo André das Nogais (Diccionario Madoz, tomo V, p. 435), e o Monte 
Redondo aínda aparece no Mapa Topográfico Nacional 1:50.000 no límite entre Cervantes e as 
Nogais.

57  Río Barja, F. X.: Op. cit., p. 118 e mapa xurisdiccional da provincia de Lugo. No XVIII a actual —e 
medieval— parroquia de Vilasante denominábase Rivasmorto, vid. Gª Conde, A. - López Valcár-
cel, A. Op. cit., p. 754. 

58  Cañizares I, 129 (1279), pp. 308-309.

a Igrexa de Galicia e a Coroa de Castela en xeral59. Así, en 1380 o Cabido 
«con outorgamento de don Pedro Aras, arçidiago de Triacastella» renova 
o foro que tiña Martiño Gómez de Cancelada ao seu fillo Pedro Gómez de 
Cancelada, de todo «o Val de Cançelada (…) con todo o seu sennorio et con 
todas las herdades et casas et dereyturas60. 

O outro señorío da Igrexa lucense na terra de Cervantes era o couto de 
Vilapún, que incluiría a parroquia de Santa Comba de Vilapún, no concello 
de Cervantes61. Este couto foi doado ao Cabido de Lugo para un aniver-
sario nun momento indeterminado, probablemente de fins do século XII 
ou da primeira metade do XIII62, polo nobre local Munio Ovéquez, posible-
mente pertencente á liñaxe dos señores de Cervantes63. A propiedade 
lucense en Vilapún completaríase coa da igrexa, que xa vimos podería 
pertencer ao antigo mosteiro de Cancelada, ou ser entregada co couto. 
Pero en 1337 o cabido lucense vendeu os «herdamentos de Vilarpon» 
pola elevada cantidade de 4.000 maravedís ao nobre Gómez Pérez de 
Cervantes64. Non se especifica en que consistía o dito «herdamento», pero 
posiblemente incluía a igrexa e o couto, que non volven a aparecer como 
pertencestes á sé lucense.

Nalgún momento da Idade Moderna o couto e igrexa de Vilapún pasan 
a ser propiedade —ignoramos como, posiblemente como doazón dos 
descendentes de Gómez Pérez— do afastado Hospital de San Miguel do 
Camiño, en Santiago de Compostela, que os posuía no XVIII65.

59  Portela Silva, Mª J. - García Oro, J.: Op. cit, pp. 82-85.
60  Portela XIV, 820 (1380-VII-3).
61  No XVIII a parroquia en exclusiva constituía o «couto redondo de Vilapún», vid. Río Barja, F. X.: 

Op. cit., p. 165.
62  Jiménez Gómez, S., Art. cit pp. 161-227. A cita aparece na p. 226: «…Anniversarium Munionis 

oueci qui dedit lucensis canonicis pro aniversario suo cautum de villapon de cervantes cum omni 
iure suo…». A meirande parte dos aniversarios recollidos son da primeira metade do XIII, aínda 
que o memorial presenta engadidos do XIV (Ibid., pp. 162-163)

63  O nome de orixe vasca Ovecus (en euskara Obeko ou Hobeko) non resulta moi frecuente, sen ser 
tampouco raro, entre a nobreza galega medieval; pero é habitual entre a liñaxe Cervantes nos 
séculos XII ao XIV. En 1173 cítase ao matrimonio de Oveco Sánchez e María Vélaz (Carracedo 58 
(1173-Agosto)), e nos ss. XIII e XIV aos irmáns Pedro e Airas Méndez de Cervantes, fillos dun Mendo 
Ovéquez (Carracedo 849 (1343-Febreiro-6)). Existe a posibilidade de que Munio fose fillo de Oveco 
Sánchez e irmán de Mendo, pero é bastante difícil de comprobar cos datos que temos hoxe en día.

64  Portela XIV, 351 (1337-Abril-16).
65  Río Barja, F. X., Op. cit., p. 165 para o couto. Para a igrexa parroquial García Conde, A. - López 

Valcárcel, A. Op. cit., p. 754, no que se recolle que en 1755 Santa Comba de Vilapún «era de 
presentación de los regidores de la ciudad de Santiago como administradores del hospital de San 
Miguel del Camino»..

A actual igrexa parroquial de Santa Comba de Vilapún está moi alterada 
por reformas modernas, pero conserva probables restos románicos66. 
Desta época poderían proceder o muro exterior meridional de cachotería 
con dúas seteiras, ou a actual sancristía semicircular e cuberta cunha 
media cúpula, quizáis a primitiva ábsida.

O resto das escasas propiedades coñecidas da igrexa de Lugo no 
antigo «honor de Cervantes» deberon chegar ao seu dominio, na súa 
maioría, como parte integrante do mosteiro de Cancelada ou do couto de 
Vilapún, xa que descoñecemos a súa forma de adquisión e pertencían ao 
«préstamo de Cancelada»67 ou á «tenencia dos aniversarios» —como o 
couto de Vilapún— dentro da administración da mesa capitular lucense.

Significativamente, case todas estas propiedades concentrábanse 
arredor da vía XIX, nas parroquias de Liber, Vilaspasantes, Vilapún e 

66  Aínda que non se recollen no único estudo que coñecemos sobre este templo, no Inventario 
Artístico de Lugo, VI, pp. 336-337.

67  Portela XIV, 604 (1354-V-18), foro de Vasco Díaz, xuíz e «prestameyro do prestamo de Cancelada» 
dun casal en Riamonte, parroquia de Vilaspasantes, «…o qual casal anda con o dito prestamo de 
Cançelada».

Vilarello68, e aínda en lugares concretos como Pontes de Gatín69, Riamonte 
e Santa Mariña70, á beira mesma da vía. Outras propiedades cervantegas 
da sé lucense estaban tamén moi cerca, nas parroquias de Lamas71 ou 
Castelo72, mentres só a igrexa de Ambasvías e un casal en Quindous73 se 
atopaban relativamente afastados.

O patrimonio da Igrexa-catedral de León. Os preitos con Lugo polo 
arcedianato de Triacastela e o mosteiro de San Salvador de Cancelada

Nalgún momento do século IX ou finais do VIII o bispado de León foi 
restaurado polos reis astures, tras unha longa eclipse durante a época 
visigótica. 

Ao novo bispo entregáronlle territorios diversos arrebatados aos 
bispados limítrofes. 

No caso de Lugo tivo que cederlle a León un extenso territorio que 
comprendía as comarcas de Navia, Triacastela e a bisbarra de Valcarce 
no Bierzo74, que formaban o arcedianato de Triacastela, disputado entre 
Lugo e León ata mediados do XIII. 

68  Portela XIV, 695 (1368-Novembro-12. Lugo). Foro de varias propiedades indeterminadas «sub signos 
de Santa Coomba de Vilacun (sic), et de San Iohan de Vilaspassande et de Santa Maria de Villarelle».

69  Portela XIV, 820 (1380-VII-3).
70  Portela XIV, 604 (1354-Maio-18): Foro de «hun casar de herdade que a dita iglesia de Lugo ha 

en Santa Marina de Riamonte, que he en Cervantes, sub signo de Sayoane de Vilaspasande, o qual 
casal anda con o dito prestamo de Cançelada». Hoxe Santa Mariña é un lugar da parroquia de 
Vilaspasantes e Riamonte da de Vilarello, pero están contiguos e seguindo a antiga vía. Portela 
XIV, 695 (1368-Novembro-12. Lugo) e Portela XV, 931 (1416-Agosto-16. Lugo) no que o Cabido e 
o cóengo tenente dos aniversarios aforan «noso lugar et cassar de Santa Marina, que he dos ditos 
aniverssarios, a quel (sic) he en terra de Çervantes, su signo de San Juan de Vilaspassante».

71  Portela XIV, 820 (1380-VII-3). Ademais, como vimos, Lugo debía posuír a parroquial de San Xiao.
72  Ibid., un casal en Castelo de Cais, que é a actual parroquia de Castelo en Cervantes (Moure Sal-

gado, X.: Pedras con lenda, Lugo 2021, p. 18).
73  Cañizares III, 408 (1250-Xaneiro-1) ou Portela XIV, 820 (1380-VII-3. Lugo).
74  A enumeración dos distritos eclesiásticos en disputa adoita ser simplemente «arcedianato de 

Triacastela» ou ben «arcedianato de Triacastela con Navia e Valcarce»; pero aparecen denomi-
nacións máis extensas como León 39 (916-Abril-17) ou León 287 (955-Abril-17): «…in Galle-
cia ecclesias diocessales (..) hec sunt: Ualcarcer —arciprestado de Valcarce, que Lugo entrega a 
Astorga en 1955—, Ualbona —arciprestado de Ferreiros de Valboa—, Tria Castella —arcipres-
tado de Triacastela— Cervantes —arciprestado de Cervantes-Cancelada— Nauia —arciprestado 
de Navia na igrexa de Oviedo, que pasa a Lugo en 1955—…». Ou aínda máis en León, 1522 
(1163-V-16. Tours). Os arciprestados de Triacastela, Ferreiros de Valboa, Cervantes-Cancelada 
e Valcarcel integraban o arcedianato de Triacastela na Idade Moderna vid. García Conde, A.: 
«Antiguas Dignidades de la Catedral de Lugo», en Boletín de la Comisión Provincial de Monumentos 
Históricos y Artísticos de Lugo, tomo III (1947), p. 281.

Esta cesión a León produciuse nun momento indeterminado anterior 
ao século X75, cando os bispos de León exercían o seu mandato eclesiástico 
sobre o Leste de Lugo de xeito efectivo76.

Cando no reinado de Afonso VI a Igrexa hispánica volva a situarse 
claramente baixo a autoridade pontificia, o bispo de Lugo, Amor (1096-
1113) presentarase en Clermont ante o papa Urbano II para reclamar os 
territorios que os reis astur-leoneses entregaran aos bispos limítrofes, 
incluíndo naturalmente os de Triacastela, Navia e Valcárcel77. Isto dará 
lugar a un longuísimo e complicado preito entre Lugo e León por estes 
territorios, que durará case ata 128578.

Este conflito foi sucintamente estudado por B. Cañizares desde a 
documentación lucense79, e aínda máis resumidamente por J. Rodríguez 
usando a leonesa80. Situado practicamente no centro dos territorios recla-
mados por ambas Igrexas, e á beira dunha das principais vías de comuni-
cación que vertebraba estes espazos, o mosteiro de San Salvador de 
Cancelada vaise ver involucrado nesta loita.

Sabemos que a Igrexa de León reclama o mosteiro81, aínda que 
non saibamos con que dereito o facía; probablemente, como afirma J. 
Rodríguez, simplemente porque o mosteiro non era exento e ao bispo 
do seu territorio (o de León entón) lle correspondía a súa tutela82; tamén 

75  Os documentos que León usou para xustificar a súa posesión destes territorios son evidentes 
falsificacións de fins do século XI ou do XII, como os engadidos pelaxianos á xa de por si falsa 
Diuisio Wambae (vid. Vázquez de Parga, L.; Op. cit., pp. 89-93) ou os privilexios de Ordoño II 
(León 39 (916-Abril-17) «documento de segura falsedad» para os seus editores, p. 59) e Ordoño 
III (León 287 (955-Abril-17) (caracterizado tamén como falso, p. 49).

76  Malia a falsidade dos documentos empregados para probar o seu control sobre o Leste de Lugo e 
Valcarce na Alta Idade Media, non se pode dubidar de que, como se afirma en León 1487 ([1155]-
Xullo-25), o bispo de León exercera a súa xurisdicción eclesiástica e cobrara décimos no Leste 
de Lugo; simplemente non tiña títulos para demostrar a súa posesión, ou quizais mellor os que 
tiña non eran moi admisibles no contexto da Reforma Gregoriana, polo que tivo que «fabricalos». 
Nun documento totalmente alleo a todo este preito, en Samos 156 (983), pp. 323-324, vemos ao 
bispo Sisnando de León exercendo a súa xurisdicción eclesiástica en Triacastela.

77  García Conde, A. - López Valcárcel, A. Op. cit., pp. 157-158.
78  Cañizares del Rey, B.: Art. cit, p. 151. Pero León seguiu reclamando estes territorios toda a Idade 

Media, e aínda en 1470 existía un arcediago de Triacastela no cabido leonés, como vemos en 
León, 3872 (1470-Febreiro-26.).

79  Cañizares del Rey, B.: Art. cit., pp. 137-152.
80  Rodríguez, J.: «El monasterio de San Salvador de Cancelada», Archivos Leoneses, nº 1 (1947), pp. 

99-105.
81  Rodríguez, J.: Art. cit., pp. 99-100
82  Ibid., p. 100.

pode que na súa fundación estivese involucrada a familia do bispo 
Sisnando II de León, xa que en 1019 o mosteiro alegaba que varios servos 
lle pertencían por doazón do seu sobriño Sandino Baroncelliz en tempos 
de Ramiro III (966-985)83.

Pero as mencións que na documentación leonesa atopamos a Cancelada 
sempre son imprecisas, posiblemente deliberadamente ambiguas; 
refirense a un topónimo Cancelada, equivalente quizais ao Vallis Cance-
llata altomedieval ou ás xurisdiccións de Cancelada de Arriba e de Abaixo 
da Baixa Idade Media e do Antigo Réxime, non en concreto ao mosteiro 
de San Salvador. Sobre este cenobio, León non parece ter uns dereitos 
demasiado concretos, fronte á doazón real na que se fundamentan os da 
Igrexa Lucense.

Así, aparece entre os territorios que forman o arcedianato de Triacastela 
na bula papal pola que Alexandre III confirma a xurisdicción de León84; e 
en 1164, tras a súa oportuna interpolación na falsa Divisio Wambae85, na 
confirmación por Fernando II dos privilexios reais leoneses86.

Pero en 1167, como xa vimos, o mesmo Fernando II entrega o 
mosteiro de Cancelada ao bispo Xoán de Lugo, confirmándollo el mesmo 
en 1178 e o seu fillo Afonso IX en 1188. A partir de entón León só poderá 
reclamar a Lugo os dereitos correspondentes a calquera bispo sobre o 
mosteiro e as igrexas que del dependen. E Lugo negábase a satisfacer 
estes dereitos cando o arcedianato de Triacastela estaba en mans lexio-
nenses. A definitiva integración no bispado lucense do arcedianato puxo 
remate ao conflito.

83  Castro-Rodríguez, I, 54 (1019-Xaneiro-8). E vid. supra, o referido ao mosteiro de Cancelada 
neste artigo.

84  León, 1522, (1164-Abril-16): «…Infra fines Gallecie, archidiaconatum que continet Triacastella, 
Turres, Dauncus, Cancellata, Valcarcer, Nauia…».

85  Vázquez de Parga, L.: Op. cit., p.107, Segundo o texto da Diuisio do Najerense: «Infra fines Egam. 
Galletie, Tria castella, Urtures, Dauncus, Cancellata et Nauia». Compárese a similutide co texto da 
nota anterior.

86  León, 1529 (1163-Maio-14): «…pruilegiis quos tam regis qui CCLIIII annis ante me regnauit, auo-
rumque et proauorum meorum, quam regis Bambe diuissionibus, cognita ueritate, quod archidia-
conatum de Triacastella et de Ualcarcer et de Ualle Bona tota, et Nauia et Cancellada, et Dauncus 
episcopalis sedis Sancte Marie Legionensis (…) concedo…».

O escaso patrimonio cervantego do mosteiro 
de Santa María de Penamaior

O cercano mosteiro cisterciense de Penamaior concentraba os seus 
intereses territoriais e señoriais no concello actual de Becerreá e nos 
situados cara ao Oeste, Baralla e Baleira, tendo moi poucas propiedades 
na antiga Terra de Cervantes87. Pero estas escasas propiedades cervan-
tegas concentrábanse en boa medida en torno á vía que estudamos, na 
zona máis occidental do seu percorrido polo actual Cervantes, en especial 
na parroquia de San Xoán de Mosteiro88.

87  A documentación de Penamaior —obxecto da tese do prematuramente finado J. I. Fernández de 
Viana e Vieites— continúa desgraciadamente inédita. Para esta visión baseámonos nos traballos 
publicados polo dito autor e Mª T. González Balachs nas Actas del II Congreso Internacional sobre 
el Císter en Galicia y Portugal, vol. I, Ourense 1998.

88  Fernández de Viana y Vieites, J. I.: «La agricultura en el dominio del monasterio de Penamaior 
a través de los contratos de explotación», pp. 321-340, menciona só uha propiedade que sitúa en 
San Xoán de Cancelada, Cervantes, ¼ do monte Xafaiz en 1467-Maio-7 (p. 334). Entre as igrexas 
pertencentes a Penamaior González Balachs, Mª T., «Las iglesias de patronato del monaste-
rio de Santa María de Penamaior», pp. 433-442, só cita dúas pertencentes ao arciprestazgo de 
Cervantes-Cancelada: un «quinon na eglesa de San Johane de Canzelada» —que a autora identifica 
con San Xoán de Mosteiro, Cervantes—; e outro «quinón da iglesia de Seyoane de Pando —actual 
parroquia de San Xoán de Pando, Becerreá, pertencente ao arciprestazgo de Cervantes-Cancelada.

3. Posesións de Penamaior na 
Terra de Cervantes e situación 

Esta vía tamén permitiría a comunicación do mosteiro de Penamaior 
coa súa casa nai berciana de Carracedo e coas propiedades de Penamaior 
no Bierzo89.

O mosteiro de Carracedo, a terra de Cervantes 
e a pervivencia da vía na Idade Media

Non é este o lugar para detallar a presenza do gran mosteiro berciano 
na antiga «Terra de Cervantes», tanto como por non ser o obxecto deste 
artigo como pola gran extensión que ocuparía, pois Carracedo foi sen 
dúbida o centro eclesiástico con máis propiedades e intereses na zona90. 
O seu patrimonio cervantego era enorme, extendéndose na Idade Media 
por 15 das 21 parroquias actuais do concello de Cervantes91. 

Ademais de propiedades rústicas, o mosteiro posuía igrexas, como as 
parroquiais de Santa María de Castro, Santa María de Dorna, San Xusto 
de Vilaver92, Santiago de Cereixedo93 e dous terzos da de San Martiño da 
Ribeira94. 

Tamén posuía catro coutos nos que exercía o seu señorío: Dorna, 
Padornelo, Vilaquinte e Xestoso95. Pero este elemento do seu patrimonio 
nos séculos XIV-XV era sistematicamente dado en encomenda á nobreza 

89  Por exemplo as casas e viñas de Penamaior en Villafranca que aparecen en Carracedo 911 
(1383-Decembro-10. Penamaior); ou Carracedo 990 (1427-Novembro-13. Penamaior).

90  A simple mención das ducias de documentos relativos á Terra de Cervantes no Cartulario de 
Carracedo extendería esta nota fóra do razoable. Espero tratar o tema con máis profundidade 
nun traballo futuro.

91  Castro, Cereixedo, Dorna, Lamas, O Mosteiro, Quindous, A Ribeira, San Pedro e San Román de 
Cervantes, Vilaquinte, Vilarello, Vilaspasantes e Vilaver. A principios do século XVI tiña tamén 
propiedades en San Pedro de Castelo que debían pertencer ao mosteiro desde había tempo 
(son renovacións de foros). A súa presenza no resto da bisbarra ancaresa é case anecdótica, nas 
parroquias de Doncos e Noceda no veciño concello das Nogais, e na de Becerreá no concello 
homónimo.

92  Estas tres —a de Vilaver aínda como simple ermida— aparecen como carracetenses en Carracedo 
440 (1247-Abril-16).

93  Por exemplo Carracedo 763 (1311-Outubro-18).
94  Por exemplo Carracedo 851 (1345-Outubro-20).
95  Por exemplo Carracedo 901 (1378-Marzo-1). Só temos a delimitación concreta do couto de 

Padornelo (Carracedo 518 (1258-Outubro), polo que consta que incluía os actuáis lugares de 
Padornelo, Igón e Vilartatín da parroquia de San Martiño da Ribeira. Os outros debían corres-
ponder aproximadamente ás actuais parroquias homónimas.

laica local96, como sucedía cos señoríos eclesiásticos en toda Galicia97. 

Todas estas posesións estaban dirixidas desde o seu importante 
priorato de Dorna, un moi probable mosteiro altomedieval98 que figura 
desde o século XII como un dos prioratos ou granxas de Carracedo99, e 
que aínda no XVIII era un dos máis rendibles100.

Dado o extenso do seu dominio na zona, Carracedo non se limitaba a 
posuír bens nos arredores da antiga vía romana. Pero nela tiña impor-
tantes posesións. Precisamente «sobre a vía»101 Carracedo ten un impor-
tante conxunto partrimonial na actual parroquia de Santa María de 
Vilarello, nos lugares de Riamonte102 e Xestoso103 —onde tamén exercía 
o señorío xurisdiccccional—, e en menor medida no propio lugar de 
Vilarello104. Seguindo a vía cara ao oeste, tiña propiedades en Vilaspa-
santes105. E máis cara a occidente aínda en San Martiño das Cañadas, 
parroquia do Mosteiro106.

A propia presenza de Carracedo en Cervantes non tería sentido sen a 
existencia deste camiño que comunica as súas grandes propiedades na 
bisbarra co propio mosteiro berciano, e que serve tamén para vertebralas 
e comunicalas coas máis distantes do centro da provincia de Lugo107. 

96  A documentación sobre a encomenda de coutos de Carracedo é especialmente abundante nos ss. 
XIV e XV, por exemplo Carracedo 729 (1306-Abril-14). Posiblemente isto favoreceu a perda do 
poder señorial de Carracedo en Cervantes durante a Idade Moderna, pois no século XVIII xa non 
quedaba pegada ningunha del, pertencendo toda a xuriscción de Cervantes, antigos coutos carrace-
denses incluídos, aos condes de Grajal. Vid. Río Barja, F. X.: Op cit., p. 122 e mapa adxunto de Lugo.

97  García Oro, J.: Galicia en la Baja Edad Media. Iglesia, señorío y nobleza, A Coruña, 1999, pp. 63-68; 
Díaz Ibáñez, J.: «Iglesia, nobleza y oligarquías urbanas», en La monarquía como conflicto en la corona 
castellano-leonesa (c. 1230-1504), pp 235-237. E para o caso de Carracedo en particular vid. Durany 
Castrillo, M. - Rodríguez González, Mª C.: «El Poder del Monasterio de Carracedo en el Bierzo 
Medieval», Poder y sociedad en la Galicia medieval, Santiago de Compostela, 1992, pp. 64-67.

98  É denominado «mosteiro de Dorna» nos séculos XIII e XIV (Vid. Carracedo, 471 (1251-Novem-
bro); Carracedo 799 (1319-I-18) e aínda no XVI (Carracedo III ([1509]-Xullo-16.), p. 29.

99  Carracedo 88 (1183-Setembro-25) e Carracedo 189 (1203-XI-22)
100  Saavedra Fernández, P.: «La economía del Monasterio de Carracedo, ca. 1700-1834», Studia 

Historica. Historia Moderna, V, (1987), p. 244 e cadros das pp. 260 e 265 e táboa X da 280.
101  Carracedo, 152 [1190-1214]
102  Ibid., Carracedo, 418 (1241) e Carracedo, 735 (1307-Maio-7)
103  Carracedo, 152 [1190-1214] , e Carracedo 769 (1312-Maio-15)
104  Carracedo 769 (1312-Maio-15)
105  Carracedo 653 (1282-Xaneiro-22), Carracedo 657 (1282-Novembro-29), Carracedo 715 (1300-

Xuño-9) e Carracedo 842 (1338-Febreiro-14).
106  Carracedo, 673 (1286) e Carracedo 1141 (1472-Xaneiro-22).
107  Sobre as que pode consultarse Ares Vázquez, N.: «Presenza do Mosteiro de Carracedo en Ferreira 

de Negral», Lucensia, X (2000), pp. 299-304.

Na primeira mención da vía nun foro carracetense establécese para 
os foreiros, ademais das rendas en especie usuais, a condición de dar 
albergue ao abade e aos monxes de Carracedo, indubidablemente por 
tratarse dunha herdade «super via», como recolle o documento108. Nos 
foros carracetenses do século XVI, nas propiedades cervantegas cercanas 
a esta vía de comunicación, o mosteiro esixirá sistematicamente, ademais 
da renda, pousada para o abade e os monxes que facían o percorrido 
entre o mosteiro berciano e o seu priorato de Dorna109, condición que 
parece exclusiva dos foros de Carracedo na Terra de Cervantes110. Neses 

108  Carracedo 152 [1190-1214], p. 128: «…hereditatem de Rialmonte ad irrumpendum atque lavo-
randum quae vocatur Genestoso, et est super via. Et hoc facimus tali pacto, ut nos semper in vestra 
domo quando illuc ibimus recipiatis et procuretis…»

109  Por exemplo Carracedo III (1503-Xaneiro-25. Carracedo), p. 18: ademais da renda os foreiros de 
bens en Castro e San Román deben dar «…posada al abad y monges que por y pasamos querién-
donos folgar (..) de yda y de vuelta», incluíndo sal, lume, auga e cama. Tamén, aínda que menos 
explícitos Carracedo III (1509-Agosto-29), p. 29, Carracedo III (1529-Agosto-29), p. 30 e Carra-
cedo III (1519-Marzo-21), p. 42. 

110  Non aparece en ningún do resto de foros do XVI recollidos en Carracedo III, referidos a Caca-
belos, Camponaraya, Carucedo, Lago, Narayola, San Andrés de Montejos, Sorribas, La Válgoma, 
Valtuílle, Villadecanes o Villamartín.

4. Posesións de Carracedo na 

mesmos foros documéntase a presenza do propio abade de Carracedo e 
outras autoridades do mosteiro en Dorna con certa frecuencia111.

Ao longo da Idade Moderna esta vía de acceso a Galicia desde a Meseta 
irá esmorecendo perante a importancia primeiro do Camiño Francés de 
Santiago, e desde o XVIII diante do Novo Camiño Real mandado construír 
por Carlos III que despois se convertirá na Nacional VI. Pero aínda no 
século XIX se lembraba o antigo «Camiño Francés»112 ou a «Rudeira Real» 
que unía Cervantes con Valcárce a través do portelo do Comeal e que os 
veciños de ambas abas dos Ancares a inicios do XX preferían á Nacional 
VI por ser máis cómoda e directa para percorrela en cabalgadura.

